
A: MACHNAMH 
 

Beidh tú ag féachaint ar ball ar mhír faoi Anrí Ó Domhnaill, snámhaí cáiliúil a fuair bás le déanaí. Bí ag 

obair leis an duine in aice leat agus pléigí na ceisteanna thíos le chéile. 

 

1. An ndeachaigh tú ag snámh san fharraige (in Éirinn) riamh? Conas a bhí sé? 

 

2. Cad is brí le snámh lapa nó fin swim? Téigh go dtí an suíomh www.finswim2020.com chun tuilleadh 

eolais a fháil.  

 

3. Cad atá ar eolas agat faoi na heagraíochtaí – Sábháilteacht Uisce na hÉireann agus RNLI (is é sin 

Institiúid Náisiúnta Ríoga na mBád Tarrthála)? Féach ar na focail sa scamall chun cuidiú leat an plé 

a dhéanamh.  

 

 

tarrtháil, seaicéad tarrthála, bád tarrthála, 

réamhaisnéis na haimsire, drochaimsir, timpiste, 

téigh faoi uisce 

 

 

 

4. Ar bhailigh tú airgead do charthanacht riamh? Cad a rinne tú? 

B: FOCLÓIR 
 

1. Beidh na focail thíos le cloisteáil sa mhír ar ball. An féidir leat na leaganacha Gaeilge a aimsiú      anois 

sula bhféachfaidh tú ar an mír? Bain úsáid as www.focloir.ie chun cuidiú leat, más gá. 

 

  
the people of the northwest:   _____________________   

well-known:     _____________________   

many swims:     _____________________   

mountain climber:    _____________________ 

adventure:     _____________________ 

on the waves:     _____________________   

voluntary work:    _____________________ 

restrictions:     _____________________ 

a fun-loving man:    _____________________ 

eternal:     _____________________ 

 

 

2. Féach ar an mír den chéad uair. An raibh na focail chéanna agat féin? 

 

3. Cén tslí fhileata a bhí ag Ailbhe Ó Monacháin chun ‘may he rest in peace’ a rá? 

 

4. Bhí leagan cineál neamhghnách ag Ailbhe chun ‘rinne sé é sin ar fad ar son carthanachta’ a rá. Cad é? 

 

 

 
 

 

 

 

 

 

 
 

 

 
 
 
 

http://www.focloir.ie/

C: TUISCINT 
 

  

Bí ag obair leis an duine in aice leat arís. Scríobhaigí achoimre ar shaol Anrí Uí Dhomhnaill. Bíodh na pointí 

thíos curtha san áireamh agaibh. Bainigí úsáid as an eolas atá sa mhír amháin.   

 

 

 

 

 

 

 

 

 

 

 
 

 

 

 

 

Ainm, sloinne, áit dhúchais, gairm bheatha, scileanna agus buanna, caitheamh aimsire, 
pearsantacht, snámh 1995, 1997, 2006 agus 2020 

 
Rugadh agus tógadh Anrí Ó Domhnaill i … 

D: FEASACHT TEANGA 
 

1: Cruinneas gramadaí (céimeanna comparáide na haidiachta san aimsir chaite) 

a) Féach ar na samplaí thíos. Cad is féidir leat a rá faoi bhreischéim agus faoi shárchéim na haidiachta 

san aimsir chaite: 

 

Bhain sé an cháil ba mhó amach ar bharr toinne. 
Ba é an duine ab iomráití sa cheantar.  
 
Bhí an aimsir ní ba mheasa ar an Domhnach.  
Bhí sé ní b’fhearr ná an fear eile.  
 

b) Cuir na habairtí thíos san aimsir chaite: 

 

Nach bhfuil an pasta níos blasta ná an ceapaire? 

Is é sin an duine is aclaí sa tír. 

Tá mo mháthair níos foighní ná m’athair.  

Is í Máire an duine is cairdiúla sa ghrúpa.  

Tá an aimsir níos deise sa deisceart. 

Is é an teach is glaine a chonaic mé riamh.  

 
 

2: Cruinneas gramadaí (an tuiseal ginideach, uimhir iolra) 

a) Féach ar na samplaí seo den tuiseal ginideach san uimhir iolra ón mír. Chun an tuiseal ginideach san 

iolra a chumadh, is gá fios a bheith agat cén t-iolra atá ag an ainmfhocal – lagiolra nó tréaniolra. Féach 

Vifax na seachtaine seo caite (02.02.23) le dul siar ar na hiolraí. 

 
‘idir thonnta na bhflaitheas’    ‘éanacha na mbeann’ 

 
b) Bain amach na lúibíní sna cinn seo anois agus líon na bearnaí leis an nginideach iolra de gach 

ainmfhocal. Ná déan dearmad ar an urú. Tá sampla amháin déanta duit! 

 

líon na (gluaisteáin) líon na ngluaisteán  dathanna na (cótaí) __________________ 

trasna na (tonnta) __________________ sláinte na (fir)  __________________ 

leithreas na (mná) __________________ líon na (bileoga) __________________ 

drochbhail na (báid) __________________ suim na (turasóirí) __________________ 

E: CUMARSÁID 
 

1: Caint  
Bí ag obair leis an duine in aice leat agus pléigí na ceisteanna thíos. 

 

a) Meaitseáil na spóirt ghuaisbheartaíochta ar chlé leis na leaganacha cearta Béarla ar dheis. Tá nod 

le fáil i ngach focal Gaeilge faoin spórt atá ann.  

 

 Rópadóireacht anuas  Bungee jumping 

Léimneach bhuinsí  Rock climbing 

Uaimheadóireacht  White-water rafting 

Ailleadóireacht  Caving 

Spéirthumadóireacht  Wingsuit flying 

Raftú bánuisce  Abseiling 

Eitilt i gculaith eite  Parkour 

Iarnáil ghuaisbheartaíochta  Skydiving 

Parkour Extreme ironing 

 

b) Féach ar an liosta agus roghnaigh ceann amháin de na spóirt ba mhaith leat a dhéanamh agus 

mínigh cén fáth ar mhaith leat é a dhéanamh.  

 

c) Roghnaigh an spórt ón liosta nár mhaith leat a dhéanamh ar chor ar bith agus mínigh cén fáth. 

 

d) Ba mhaith leat féin agus an duine in aice leat airgead a bhailiú do charthanacht éigin. Roghnaígí an 

charthanacht agus an spórt a dhéanfaidh sibh chun an t-airgead a bhailiú. Ní gá spórt ón mbosca 

thuas a roghnú. Is féidir aon spórt a dhéanamh.   

 

2: Scríobh  

Scríobh cuntas gearr ar na meáin shóisialta ag míniú:  

1. An spórt a dhéanfaidh tú. 

2. An charthanacht a roghnaigh tú agus cén fáth. 

3. An méid airgid ba mhaith leat a bhailiú. 

4. Conas is féidir le daoine airgead a thabhairt duit. 

AN SCRIPT 
 

 

 
Eimear Ní Chonaola 
Tá pobal an iarthuaiscirt faoi bhrón, faoi bhás tobann Anrí Uí Dhomhnaill, an snámhaí iomráiteach as an 
gCarraig Fhinn i gContae Dhún na nGall. Is iomaí sin snámh a rinne sé ar mhaithe le carthanachtaí ó oileán 
go cósta agus bhí sé ar an gcéad duine a shnámh timpeall chósta na hÉireann ar fad. Ambasadóir a bhí 
ann don eagraíocht Sábháilteacht Uisce na hÉireann.  
 
Ailbhe Ó Monacháin  
Snámhaí, saighdiúir, sléibhteoir agus fear a raibh a chroí san eachtra. Ba as an Charraig Fhinn, na Rosa, 
Tír Chonaill, Anrí Ó Domhnaill. Dhá bhliain déag a chaith sé le hArm na hÉireann, ó bhí sé seacht mbliana 
déag d’aois. Ach ba ar bharr toinne a bhain sé an cháil ba mhó amach. Rinne sé a chéad éacht uisce in 
1995 nuair a shnámh sé as Toraigh go Machaire Uí Rabhartaigh, taobh istigh de bheagán le cois sé uair an 
chloig. Ar son carthanachta a rinne sé deireadh. An iarraidh sin, ar son Chiste Otharlann Leitir Ceanainn. 
Shnámh sé as Toraigh arís go hÁrainn Mhór in 1997 ar son Chiste RNLI na mBádaí*Tarrthála.  
 
Nora Flanagan, RNLI Árainn Mhór, Co. Dhún na nGall.  
Bhí meas mór ag Anrí ar na bádaí tarrthála agus rinne sé cuid mhór oibre ar son, obair dheonach ar son an 
RNLI agus fosta mhol sé go mór ar shábháilteacht uisce. Suim mhór aige san fharraige ar ndóigh, agus 
fosta ar nósanna, ar an teanga, ar an Ghaeltacht.  
 
Ailbhe Ó Monacháin  
Níor leor le hAnrí snámh ó oileán go hoileán – shnámh sé thart ar oileán mór na hÉireann in 2006, arís ar 
son carthanachta. I Meán Fómhair 2020, agus COVID 19 ag cur srianta géara air, chuir sé tús le dúshlán 
ollmhór eile, snámh lapa thart ar an tír uilig. Agus, níos mó ná leathchéad míle euro mar thoradh ar an rás 
FinSwim ar son Chumann Ailse na hÉireann agus Cumann Sábháilteachta Uisce na hÉireann. Amhránaí, 
fear cuideachta agus ambasadóir ar son sláinte, slándáil agus tarrtháil ar muir. Suaimhneas síoraí dó, idir 
thonnta na bhflaitheas agus éanacha** na mbeann.  
 

 
 
 
 
 
 
 
 
 
 
 
 
 
 
 
 
 
 
 
 

*bádaí = leagan canúnach de ‘báid’ 

**éanacha = leagan canúnach de ‘éin’ 

NÓTAÍ & FREAGRAÍ 
 

A: MACHNAMH 
Is féidir gach triúr nó ceathrar a chur ina suí le chéile chun plé a dhéanamh ar na ceisteanna. Agus iad ag 
plé na ceiste faoin snámh lapa, iarr orthu féachaint ar an mír ghearr atá ar www.finswim2020.com. Tugtar 
léiriú inti ar an snámh lapa a rinne Anrí Ó Domhnaill timpeall chósta na hÉireann. Bí ag siúl timpeall ag 
éisteacht agus ag cuidiú leo. Pléigh na ceisteanna ar fad leis an rang iomlán. 
 
B: FOCLÓIR 

1. An stór focal: 
 

people of the northwest  pobal an iarthuaiscirt 

well-known  iomráiteach 

many swims is iomaí snámh  

mountain climber   sléibhteoir  

adventure eachtra  

on the waves ar bharr toinne  

voluntary work obair dheonach   

restrictions    srianta  

a fun-loving man fear cuideachta  

eternal síoraí  

 

2. Tabhair deis do na foghlaimeoirí na focail a d’aimsigh siad féin a chur i gcomparáid leis na focail a bhí 
sa mhír.  

3. ‘Suaimhneas síoraí dó, idir thonnta na bhflaitheas agus éanacha na mbeann.’ 

4. ‘Ar son carthanachta a rinne sé deireadh.’ 
 

C: TUISCINT 
Féach an script.  
 
D: FEASACHT TEANGA 
1: Cruinneas gramadaí (céimeanna comparáide na haidiachta san aimsir chaite) 
a) Sárchéim: athraíonn is go ba san aimsir chaite agus cuirtear séimhiú ar an aidiacht. Athraíonn is go ab 

roimh ghuta agus f + guta. Cuirtear séimhiú ar an f.  
Breischéim: athraíonn níos go ní ba san aimsir chaite agus cuirtear séimhiú ar an aidiacht. Athraíonn 
níos go ní b’ roimh ghuta agus f + guta. Cuirtear séimhiú ar an f. 

b) Féach: 
 

Nach bhfuil an pasta níos blasta ná an ceapaire? 
Nach raibh an pasta ní ba bhlasta ná an ceapaire? 
Is é sin an duine is aclaí sa tír. 
Ba é sin an duine ab aclaí sa tír. 
Tá mo mháthair níos foighní ná m’athair.  
Bhí mo mháthair ní b’fhoighní ná m’athair. 
Is í Máire an duine is cairdiúla sa ghrúpa.  
Ba í Máire an duine ba chairdiúla sa ghrúpa. 
Tá an aimsir níos deise sa deisceart. 
Bhí an aimsir ní ba dheise sa deisceart. 
Is é an teach is glaine a chonaic mé riamh. 
Ba é an teach ba ghlaine a chonaic mé riamh.  

http://www.finswim2020.com/

2: Cruinneas gramadaí (an tuiseal ginideach, uimhir iolra) 
a) Féach Vifax na seachtaine seo caite (02.02.23) le dul siar ar na hiolraí.  
b) Féach: 

 
líon na ngluaisteán  dathanna na gcótaí 
trasna na dtonnta   sláinte na bhfear 
leithreas na mban  líon na mbileog 
drochbhail na mbád  suim na dturasóirí 

 
Cumarsáid  
1: Caint 
Cuir gach beirt ag obair le chéile. Léigh trí na ceisteanna leo le bheith cinnte go dtuigeann siad iad. 
Abair leo gan an iomarca ama a chaitheamh ar cheisteanna a – c agus níos mó ama a chaitheamh ag 
plé cheist d. Beidh siad ag scríobh píosa bunaithe ar an gcaint a dhéanann siad i gceist d. Pléigh na 
smaointe a bhí ag na grúpaí ar fad tar éis tamaill.  

 
 
 
 
 
 
 
 
 
 
 

2: Scríobh 
Abair leo postáil a scríobh bunaithe ar na ceisteanna agus ar an méid a dúirt siad faoi Caint (d). Iarr orthu 
an méid a scríobh siad a léamh amach don rang.   

 
 

 Rópadóireacht anuas  Abseiling  

Léimneach bhuinsí  Bungee jumping  

Uaimheadóireacht  Caving  

Ailleadóireacht  Rock climbing 

Spéirthumadóireacht  Skydiving  

Raftú banuisce  White-water rafting 

Eitilt i gculaith eite  Wingsuit flying  

Iarnáil  ghuaisbheartaíochta  Extreme ironing 

Parkour Parkour 


